
RELAZZJONIJIET BEJN MALTA U T-TUNEZIJA

THE CHAIRMAN (Onor. Michael Frendo): Nilqagħkom għal din il-laqgħha. Għadni kemm ġejt informat li sfortunatament il-minuti tal-laqgħa li għaddiet għadhom m’humiex lesti u għalhekk bil-permess tal-kumitat, nitlob li dawn jiġu approvati fil-laqgħa li jmiss.  Ngħaddu issa għall-item li għandna fuq l-agenda, cioe’ ir-relazzjonijiet bejn Malta u t-Tuneżija.  

Fl-ewwel parti se nkunu qed niddiskutu dan is-suġġett bejnietna u mbagħad għal ħabta tas-7.30 p.m., għandha tiġi s-Segretarju ta’ l-Istat fil-ministeru ta’ l-affarijiet barranin tat-Tuneżija li magħha se jkollna an exchange of views. Il-membri rċevew nota qasira dwar ir-relazzjonijiet bejn Malta u t-Tuneżija, talking points li ġew maħduma kemm mal-ministeru għall-affarijiet barranin kif ukoll mad-diplomatic officer fl-Uffiċċju ta’ l-iSpeaker.

Nistieden issa lis-Sur Gejtu Naudi biex jagħmel il-preżentazzjoni tiegħu fuq ir-relazzjonijiet bilaterali bejn Malta u t-Tuneżija. 

  IS-SUR GEJTU NAUDI (Segretarju Permanenti fil-Ministeru għall-Affarijiet Barranin):  Mr Chairman, Saida Chtioui, Secretary of State fil-ministeru ta’ l-affarijiet barranin tat-Tuneżija ġiet Malta fuq stedina li kont għamiltiha jien is-sena l-oħra.  Fis-sena 2002 kien sar ftehim bejn Malta u t-Tuneżija dwar skambju ta’ żjarat bejn iż-żewġ naħat u effettivament dak iż-żmien kien ġie Malta l-predeċessur ta’ Madam Chtioui, li miegħu konna żammejna laqgħat fil-ministeru. Imbagħad ftit wara kont mort jiena t-Tuneżija u din id-darba kien imiss lil Saida Chtioui li tiġi hawn Malta. Dalgħodu jeina kelli laqgħa magħha u d-diskussjoni kkonċentrat fuq żewġ binarji prinċipali.  Iddiskutejna l-aspetti bilaterali bejn Malta u t-Tuneżija u ddiskutejna wkoll affarijiet li għandhom x’jaqsmu ma’ l-aspett reġjonali. 

Ir-relazzjonijiet bejn Malta u t-Tuneżija kulħadd jaf li huma tajbin. Hemm skambju kontinwu u dirett bejn id-diversi ministeri u hemm ukoll stediniet pendenti għal żjarat, fosthom dik tal-President Zine Al-Abidine Ben Ali u Madam Chtioui qaltilna li se tagħmel minn kollox biex din iż-żjara sseħħ matul din is-sena. Qaltilna wkoll li  minn issa qiegħda testendi nvit lill-President attwali u anke lil min se jkun nominat għall-presidenza, naturalment wara li tintemm il-ħatra ta’ Prof. De Marco, biex ikunu jistgħu jżuru t-Tuneżija.  Din ġabet dan l-invit magħha imma qalitulna wkoll verbalment.  Stediniet oħra pendenti huma dik lill-ministru tal-kultura, lill-ministru tat-turiżmu u lill-ministru ta’ l-edukazzjoni. 

Dwar dawn it-tliet stediniet Saida Chtioui qaltilna li huma beħsiebhom li jattwawhom. L-unika problema ċkejkna li hemm huwa l-fatt li f’Novembru li ġej fit-Tuneżija se jkollhom l-elezzjonijiet reġjonali u anke dawk presidenzjali. Għaldaqstant hemm ċerta inċertezza dwar jekk il-ministri li qed jokkupaw dawk il-karigi jkunux jistgħu jattendu qabel dakinhar. Naturalment jiena ħeġġiġtha biex jekk jista’ ikun dawk il-ministri li aħna konna kellimna u stedinnihom biex jiġu Malta - il-Ministru hawn preżenti jiftakar li meta s-sena l-oħra morna t-Tuneżija konna tkellimna ma’ dawn in-nies u wegħednihom li se nestendulhom dan l-invit  - ma jitilfux din l-opportunita`.  

Waqt id-diskussjoni ta’ dalgħodu kien hemm diversi suġġerimenti, fosthom li nibdew nistiednu li dawk l-istudenti interessati li jiġu jitgħallmu l-Ingliż hawn Malta. Fis-snin passati, diversi Maltin marru jitgħallmu l-Għarbi ġewwa t-Tuneżija pero` aħna għadna ma sibniex l-opportunita` biex nkunu nistgħu nilqgħu fostna studenti Tuneżini ħalli jitgħallmu l-Ingliż. Din reġgħu sostnewha dalgħodu u jixtiequ jaraw li din tkun tista’ isseħħ fil-futur qarib. Ipproponew ukoll li jkun hemm koperazzjoni bejn sptarijiet Maltin u Tuneżini billi jkun hemm skambju fil-livell ta’ professuri, tobba u anke studenti tal-mediċina biex ikunu jistgħu jmorru jew jagħmlu xogħol ġewwa t-Tuneżija, jew anke jindirizzaw u jitkellmu u jaqsmu l-expertise tagħhom ma’ tobba  u professuri Tuneżini. 

Saida Chtioui qaltilna wkoll li ġewwa l-Ingilterra hemm lista twila ta’ pazjenti biex jiġu rikoverati u trattati taħt l-NHS u għalhekk dan l-aħħar għamlu ftehim biex numru minn dawn il-pazjenti jkunu jistgħu jmorru t-Tuneżija u l-interventi li jkollhom bżonn jagħmluhomlhom hemmhekk. Imbagħad qaltilna biex  forsi anke aħna nikkonsidraw li nagħmlu xi ftehim simili.  Tkellimna fuq id-diabetes u l-geriatrics u qaltilna li peress li huma ma tantx għandhom tobba speċjalizzati fil-ġerjatrija, ikun tajjeb u f’waqtu li jkunu jistgħu jiksbu xi expertise min-naħa tal-Gvern Malti. Madam Chtioui qaltilna li bħalissa l-birth rate fit-Tuneżija hija ta’ 1.1% u li r-rata dejjem nieżla u qed jaħsbu li lejn is-sena 2010 u l-2015 se jkollhom popolazzjoni ftit jew wisq anzjana.   

Mid-diskussjoni li kellna ħareġ ukoll li huma interessati li jippromwovu skambji ekonomiċi bejn iż-żewġ pajjiżi. Fil-fatt l-Ambaxxatur Tuneżin reġa’ qajjem il-punt li jiġu organizzati ġimgħat ta’ skambji ekonomiċi bejn iż-żewġ pajjiżi.  Fis-sena 2002, jekk m’iniex sejjer żball, kienet inżammet it-Tunisia Week f’Malta u jidher li l-Ambaxxatur se jipprova jitkellem biex terġa` tibda tiġi organizzata t-Tunisia Week f’Malta u  anke l-Malta Week ġewwa t-Tuneżija.  Semmielna wkoll li se jiltaqgħu mal-Malta Enterprise għax jixtiequ li jkun hemm  trade mission li tmur it-Tuneżija biex jiddiskutu u jaraw x’possibbiltajiet jeżistu ħalli jkun hemm skambji ta’ kummerċ u skambji ekonomiċi.

Rigward koperazzjoni kulturali rrid ngħid li fil-fatt diġa’ jeżisti pont ta’ kuntatt bejn iż-żewġ pajjiżi. Issemma Maestro Charles Camilleri u allura hemm possibbilta` li forsi Maestro Camilleri jkun jista’ imur it-Tuneżija.  Irrid ngħid ukoll li hemm il-ħsieb li f’Lulju jew Awissu jiġi organizzat l-international arts festival ġewwa t-Tuneżija u allura huma jixtiequ li jkun hemm il-parteċipazzjoni Maltija f’dan l-avveniment.  

Waqt din id-diskussjoni li kellna ssemmiet ukoll il-Libja. Huma jgħidu li l-Libja għandha possibbiltajiet li jixtiequ li jisfruttawhom flimkien ma’ Malta. Fil-fatt ġie ssuġġerit li jista’ ikun hemm xi forma ta’ koperazzjoni triangolari bejn it-Tuneżija, Malta u l-Libja. Aħna għamilna riferenza għall-fatt li diġa` hemm l-idea li jsiru diskussjonijiet fuq livell kwadrilaterali ma’ dawn it-tliet pajjiżi flimkien ma’ l-Italja.  Proprju nhar il-Ġimgħa li ġejja se jkun hemm laqgħa hawn f’Malta fejn se jiġi diskuss il-fenomenu ta’ l-immigrazzjoni illegali. Allura għedna li jkun tajjeb li naraw ftit kif se jiżvolġu dawn il-laqgħat, imbagħad jekk naraw li hemm ċerti sinjali pożittivi we take it up from there.  

Sur President, għat-Tuneżini Malta fl-Unjoni Ewropea huwa fattur pożittiv u huma jaraw li bil-ħbiberija tradizzjonali li hemm bejn iż-żewġ pajjiżi u issa anke minħabba n-new neighbourhood policy li qed tiġi attwata mill-Unjoni Ewropea, hemm possibbiltajiet kbar li jitkattru r-relazzjonijiet tajbin bejn iż-żewġ pajjiżi.  

Rigward il-Barcelona process għedna li filwaqt li l-pajjiżi Ewropej għandhom jirrikonoxxu u jifhmu aħjar il-Mediterran – il-verita’ hi li hemm ċerti pajjiżi li forsi huma ftit distakkati mir-realta` Mediterranja - hemm bżonn ukoll li l-pajjiżi Għarab jiftehmu bejniethom ħalli jkunu jistgħu jippreżentaw front komuni f’dak li għandu x‘jaqsam ma’ kif nistgħu nagħmlu l-Mediterran reġjun iktar stabbli u iktar paċifiku.

Naturalment semmejna wkoll il-Lvant Nofsani li naturalment huwa fattur ta’ inkwiet għaż-żewġ naħat. Bażikament dan kien l-andament tad-diskussjoni li kelli dalgħodu ma’ Madam Chtioui.  

  THE CHAIRMAN: Grazzi. L-Onor. Leo Brincat.

  ONOR. LEO BRINCAT: Mr Chairman, l-ewwelnett irrid nirringrazzjak tal-background  li għaddejtulna over the weekend. F’paġna 3 hemm riferenza għall-kwestjoni tal-continental shelf u fl-aħħar paragrafu jingħad li l-Gvern Tuneżin wera x-xewqa li jibgħat delegazzjoni għal exchange of views and possible approaches etc. u li l-awtoritajiet Maltin kienu ġew mitluba biex jipproponu data biex jinżammu taħditiet simili f’Malta.  Xtaqt forsi nkun naf jekk kienx hemm xi żviluppi f’dawn l-aħħar tliet xhur.  

Xtaqt ukoll ftit tagħrif fuq il-proposta - naqbel ħafna magħha - dwar it-twaqqif ta’ Maltese-Tunisian business council li jkun distakkat, biex ngħid hekk, minn organizzazzjonijiet governattivi u allura jagħti iktar spazju lis-settur privat.  

Rigward il-koperazzjoni triangolari bejn il-Libja, Malta u t-Tuneżija - kont se nsemmiha għax ma kontx aware li tqajmet diġa’ fit-taħditiet bilaterali - irrid ngħid li minn informazzjoni li għandi jidher li anke jekk ninsew it-triangular arrangement  li qed jiġi propost, it-Tuneżija  qed timbotta b’ċerta qawwa biex tidħol b’investiment fil-Libja, b’mod partikolari fil-qasam turistiku li, kif jaf kulħadd, minkejja l-potenzjal qawwi tiegħu, fil-Libja għadu pjuttost sotto-żviluppat.  

Fl-aħħarnett xtaqt inkun naf, għalkemm jidher li l-ballun  qiegħed f’saqajn it-Tuneżini, jekk kienx hemm xi feedback, forsi anke b’riżultat taż-żjara tas-secretary of state dwar il-proposta Maltija - fil-fehma tiegħi tagħmel ħafna sens - dwar il-Euro-Med Foundation biex jinkiseb l-appoġġ tan-naħa Tuneżina, fis-sens li jkun hemm xi forma ta’ reċiproċita` fejn min-naħa Tuneżina jissapportjaw il-kandidatura tagħna u aħna fuq bażi reċiproka, nibbekkjaw il-presidenza tagħhom tal-Euro-Med Parliamentary Assembly.  

  THE CHAIRMAN:   Is-Sur Naudi.

  IS-SUR GEJTU NAUDI: Rigward il-continental shelf nista` ngħid li bħalissa m’aħniex fuq linja ta’ konverġenza fil-pożizzjonijiet rispettivi tagħna. Fl-aħħar korrispondenza li kellna mingħand in-naħa Tuneżina ġie propost li jkun hawn laqgħat Malta ħalli nkunu nistgħu niddiskutu madwar mejda x’inhuma l-pożizzjonijiet differenti. Dan is-suġġeriment intlaqa’ min-naħa Maltija u effettivament it-Tuneżini reġgħu ġew lura għandna u qalulna biex nindikawlhom data ħalli tkun tista’ sseħħ din iż-żjara. S’issa għadna qegħdin nippruvaw nistabilixxu data li tkun konvenjenti għaż-żewġ naħat. Pero’ rrid ngħid li l-punt dwar il-continental shelf dalgħodu ma qamx fid-diskussjonijiet ma’ Saida Chtioui.

Rigward il-Maltese-Tunisian business council nistqarr li ma nafx jekk l-Onor.  Brincat silitx dan min-noti tagħna jew ..... (Interruzzjonijiet) Iva, kienet ġiet proposta dak  iż-żmien. (Interruzzjonijiet)  Eżattament. Fil-fatt issemmiet darbtejn pero` dak il-kunsill għadu ma twaqqafx. Imma peress li dalgħodu ntqal li huma se jibdew jiddiskutu mal-Malta Enterprise fuq il-possibbilta` li jkun hemm  trade mission  għat-Tuneżija fil-viċin qarib, allura wieħed ikun jista’ jibni fuq dik id- diskussjoni ħalli jkun jista’ isegwi dan it-tip ta’ kunsill kummerċjali.  

  ONOR. LEO BRINCAT: Jiena nagħti iżjed importanza lill-business council milli lit-trade mission mhux għax it-trade mission m’hijiex valida.  Taħt iż-żewġ amministrazzjonijiet kien hemm diġa` diversi trade missions min-naħa tal-METCO li taw ċertu frott, imma dawn kienu one-offs.  Jekk ikun hemm business council li jkun jinvolvi b’mod dirett lis-settur privat taż-żewġ naħat, naħseb li jkollok xi ħaġa iktar ongoing li forsi tkun tista’ twassal għal riżultati iktar fejjieda, iżjed u iżjed billi s-settur privat kulma jmur qed jespandi iktar hemmhekk, 

THE CHAIRMAN: Effettivament fiha ħafna validita’ li din tkun inizjattiva non-governattiva. 

ONOR. LEO BRINCAT: Eżattament.

THE CHAIRMAN:  Ċertament il-gvern irid ikun hu l-katalist biex dan il-kunsill jitwaqqaf, imma essenzjalment għandu jkun hemm il-kamra tal-kummerċ jew inkella l-federazzjoni ta’ l-industrija jew it-tnejn f’daqqa jew il-Malta business bureau  li jingħaqdu man-naħa Tuneżina.

  ONOR. JOE BORG (Ministru għall-Affarijiet Barranin): Sur President, li rrid ngħid hu li sewwa f’dak li għandu x’jaqsam mal-continental shelf u anke f’dak li għandu x’jaqsam mal-business council diġa’ teżisti struttura bejn Malta u t-Tuneżija, il-Malta-Tunisia mixed commission li issa qed topera b’mod regolari u l-fifth session se tinżamm iżjed tard din is-sena u m’hemmx dubju li l-kwestjoni tal-continental shelf  se tkun item fuq l-agenda kif dejjem kienet.  Sadanittant huwa essenzjali li l-laqgħat bilaterali jsiru. 

It-Tuneżija s’issa dejjem sostniet li l-laqgħat għandhom ikunu kwadrilaterali, fis-sens li flimkien ma’ Malta u t-Tuneżija għandu jkun hemm l-involviment tal-Libja u anke ta’ l-Italja.  Aħna għamilna ċerta reżistenza f’dan ir-rigward għax hemm aspetti tal-problema tal-blata kontinentali li jirrigwardaw lil Malta u t-Tuneżija biss u allura aħna nemmnu li dik il-kwestjoni għandha tiġi riżolta mingħajr ma tinvolvi lill-oħrajn għax inkella nkunu qegħdin nikkomplikaw l-affarijiet bla bżonn.   Aħna xorta qed nippruvaw nikkonvinċu lit-Tuneżini biex niddiskutu u nsolvu dik il-parti. Għalkemm it-Tuneżija aċċettaw li niltaqgħu bilateralment, is-suspett tagħna huwa li fl-aħħar mill-aħħar ma jkun riżolt xejn bilateralment imma sempliċement naslu biex niltaqgħu l-erba’ pajjiżi. M’hemmx dubju li huwa essenzjali li din is-sensiela ta’ laqgħat issir u jekk jista’ jkun, ikun hemm deċiżjoni li mbagħad tkun tista’ tittieħed fuq livell politiku fil-laqgħa tal-mixed commission li trid issir din is-sena. 

Rigward il-business council naħseb huwa importanti li fil-laqgħa tal-mixed commission tittieħed id-deċiżjoni politika biex l-għaqdiet li jirrappreżentaw is-settur kumerċjali fiż-żewġ pajjiżi jibdew jiltaqgħu direttament huma. Fil-fatt iċ-chamber of commerce u l-federation of industry se jkunu qed jieħdu sehem ukoll fil-laqgħat ta’ din il-commission u allura, kważi b’mod dirett, huma se jingħataw l-inkarigu biex iwaqqfu dan il-business council.  Pero` naħseb li anke bil-mod kif topera t-Tuneżija, irid ikun hemm deċiżjoni fuq il-livell tal-mixed commission qabel ma jseħħu l-affarijiet. Allura importanti li nippruvaw nagħmlu din il-laqgħa tal-mixed commision kmieni kemm jista’ ikun din is-sena.  

  THE CHAIRMAN: L-Onor. Evarist Bartolo.

  ONOR. EVARIST BARTOLO:  Fil-preżentazzjoni tiegħu s-Sur Naudi semma l-industrija tat-TEFL, teaching English as a foreign language. Jiena naħseb li Malta qed titlef ċans għax jekk inkunu iktar daqsxejn fuq tagħna hemm possibilitajiet kbar għal din l-industrija.  Sfortunatament ħafna mill-iskejjel tagħna, neħħi xi tnejn jew tlieta, qed jibqgħu magħluqin fis-suq domestiku li għandu l-limitazzjonijiet tiegħu. 

Waħda mill-ikbar problemi li għandna bit-Tuneżini żgur hi li dawn m’għandhomx il-purchasing power biex jiġu għal dawn il-korsijiet f’Malta. Jiġifieri r-rati tal-korsijiet tagħna naħseb li huma daqsxejn għoljin għalihom meta toqgħod tqis it-tuition fees plus l-accommodation.  Lili jgħiduli li fit-Tuneżija, il-British Council biss joffri courses u jkollhom queues twal u bl-ebda mod m’hemm cans li dawn jissodisfaw id-domanda li dejjem qed tiżdied.  Jiena personalment inħoss li rridu nsibu mod kif it-TEFL hawn Malta tieħu inizjattiva akbar għax għandna suq fl-Italja, suq fit-Tuneżija u suq fil-Libja biex ngħallmu l-Ingliż. 

Mingħajr ma ntawwal iżżejjed ngħid li l-industrija tat-TEFL m’għadhiex timxi kif kienet qabel, tmur f’pajjiż għal ġimgħa jew ħmistax u mbagħad taparsi tagħmel ċertifikat u tgħaddi lil dak li jkun, speċjalment jekk aħna qed naħsbu fil-personnel tal-banek u tal-lukandi.  Allura qed taħseb f’teaching of English for a specific purpose mhux sempliċiment biex ikollok ftit literacy fl-Ingliż. 

Jiena informat li l-istituzzjonijiet, kemm dawk statali kemm privati, huma interessati u li jonqos huwa push min-naħa ta’ Malta. Dawn jafu li m’hijiex serjeta` li noffrulhom course ta’ għaxart ijiem biss. Jafu li dik m’hijiex se twassal biex isiru proficient fl-Ingliż għall-ispecific purpose li għandhom bżonn. Naħseb li jkun tajjeb li l-iskejjel jiftħu l-inizjattivi f’dawn il-pajjiżi, ħalli mbagħad ikollhom il-finishing course u s-certification u l-examinations isiru f’Malta. Naħseb li ta’ min wieħed jimbotta daqsxejn f’din id-direzzjoni.  

  THE CHAIRMAN:  Il-Ministru.

  ONOR. JOE BORG:  Naturalment ħaġa bħal din tinvolvi primarjament il-ministeru ta’ l-edukazzjoni. Aħna bħala ministeru għall-affarijiet barranin nidħlu fiha billi noffru l-faċilitajiet kollha li għandna fil-pajjiżi konċernati, jiġifieri fl-Italja, il-Libja u t-Tuneżija in partikolari. Imma huwa importanti li dan li qed jgħid l-Onor. Bartolo ngħadduh lill-ministeru ta’ l-edukazzjoni biex forsi jlaqqa’ lir-rappreżentanti ta’ l-iskejjel differenti, jara x’interess hemm, imbagħad aħna bħala miniseru għall-affarijiet barranin nagħtu l-għajnuna kollha loġistika li tkun possibbli. Naħseb hija ħaġa li għandna nsegwuha għax jagħmel ħafna sens li l-expertise li għandna f’dan ir-rigward nippruvaw nużawh mhux biss fis-suq lokali imma anke fis-swieq ta’ madwarna. 

Tajjeb li wieħed jgħid li waħda mil-language schools fl-Ingilterra fetħet skola li tgħallem l-Ingliż lil persuni li m’humiex Ingliżi fi Brighton u milli jidher dalwaqt se tiftaħ f’post ieħor fl-Ingilterra stess. Jiġifieri potenzjal hemm u biex jirnexxielek tikkompeti ma’ l-Ingliżi f’darhom tkun daqsxejn diffiċli. Naħseb ikun ferm iżjed faċli li timkkompeti magħhom f’pajjiżi oħrajn. Ikun tajjeb li nagħmlu laqgħa ma’ l-iskejjel jew ma’ l-għaqda tagħhom biex naraw x’possibilita` u x’potenzjal hemm f’dan ir-rigward. Pero` anke l-possibilita` li ġġib Tuneżini hawnhekk ma neskludihiex. 

Iċ-Ċina li huwa pajjiż eneormi u li ma naħsibx li bħala livell ta’ għajxien b’mod ġenerali huma aħjar wisq mit-Tuneżija, qed tibgħat ħafna studenti fl-Universita` ta’ Malta u għat-tagħlim ta’ l-Ingliż jew combination tat-tnejn. Allura wieħed jista’ jimxi fuq dan il-mudell, naraw x’possibilitajiet hemm ma’ pajjiżi tan-North Africa u wieħed jagħmel marketing ta’ dan is-servizz f’dawk il-pajjiżi. Nistgħu nużaw l-ambaxxati tagħna biex forsi nkunu nistgħu nippromwovu dan.  Nippruvaw nagħmluha pero` b’mod limitat ħafna s’issa.  

  THE CHAIRMAN:  L-Onor. Josef Bonnici.

  ONOR. JOSEF BONNICI:  Mr Chairman, waħda mill-problemi li kienet dejjem tolqot lil ħafna li jridu jesportaw minn Malta lejn it-Tuneżija hija l-kwestjoni tat-tariffi għoljin li t-Tuneżija għandha għal min jesporta l-aluminium, il-ħwejjeġ, eċċ. eċċ. Issa bis-sħubija ta’ Malta fl-Unjoni Ewropea, din il-problema għandha tonqos b’mod konsiderevoli għax se nkunu qed noperaw taħt regime li huwa diġa’ miftiehem ma’ l-Unjoni Ewropea, li allura se jkun qed japplika anke għal Malta. 

L-istess japplika għas-suq Malti - u naf li t-Tuneżini dejjem kienu interessati ħafna - għax speċjalment fis-settur agrikolu kellna protezzjoni kbira li kienet twassal għal prezzijiet għoljin ħafna.  Naħseb li din it-trade mission li ssemmiet hija f’waqtha. Ma nafx jekk kienx hemm xi tip ta’ assessment dwar iż-żieda fil-kummerċ għax jekk tħares lejn il-kummerċ bħalissa bejn Malta u t-Tuneżija, dan tista’ ssejjaħlu kummerċ li qisu statiku, f’livell insinifikanti u qisu ma jistax jieħu r-ruħ. Naħseb li issa se tinbidel il-folja sewwa. Naħseb li hemm skop li wieħed jara espansjoni qawwija mat-Tuneżija li hu wieħed mill-iktar pajjiżi fl-Afrika ta’ Fuq li huwa ekonomikament żviluppat u bl-ogħla standard of living.  

Ma nafx jekk ġietx trattata dalgħodu fid-diskussjoni. Naf li kellha ssir l-laqgħa mal-Malta Enterprise biex wieħed jiżgura li dan l-element li qabel kien dejjem batut fl-iżvilupp ekonomiku u kummerċjali bejn iż-żewġ pajjiżi jkun jista’ jikber u naturalment ingawdu ż-żewġ naħat minnu.   

  THE CHAIRMAN: Ma nafx wieħed jistax ikun jaf b’mod aktar eżatt x’inhuma d-dettalji tal-konvenzjoni dwar il-promozzjoni u l-protezzjoni ta’ l-investiment u anke l-koperazzjoni fuq it-turiżmu. Naħseb li dawn huma eżattament żewġ areas li jidher li diġa’ għandna wkoll strutturi ġuridiċi li qegħdin f’posthom u li allura wieħed irid ikun aġġornat daqsxejn iktar dwarhom qabel il-laqgħa ma’ Saida Chtioui fi ftit minuti oħra.  

  ONOR. LEO BRINCAT:  Punt li forsi jista’ jissemma min-naħa tas-secretary of state - ma nafx jekk qamx dalgħodu - huwa dwar il-kwestjoni tal-joint parliamentary group bejn iż-żewġ naħat.  Hawnhekk għandna konferma li n-naħa Tuneżina kienet diġa’ identifikat il-persuni min-naħa tagħha, jidhirli wkoll li n-naħa tal-gvern ħatru diġa’ r-rappreżentanti tagħhom u nista` ngħid as a point of information li min-naħa tal-Labour Party ħtarna r-rappreżentanti tagħna wkoll llum. Jiġifieri jista’ jkun li matul iż-żjara tagħha nkunu nistgħu nikkonfermaw dan. 

Qed ngħid dan għax jista’ jagħti l-każ li jitqajjem il-punt min-naħa tagħha għax naf li dawn jagħtu importanza mhux ħażin lil dawn il-parliamentary commissions. Forsi ikun tajjeb li wieħed iżomm liaison maż-żewġ whips. Skużani li forsi ddevjat ftit mid-diskussjoni. 

  THE CHAIRMAN:  Dan huwa punt importanti li tqajjem ukoll fil-laqgħa li kelli jien ma’ l-Ambaxxatur Tuneżin bi preparazzjoni għal din iż-żjara. Jiġifieri nistenna li jkun hemm riferenza għal dan.  

  IS-SUR GEJTU NAUDI: Sur President, ħadt xi notamenti żgħar u innotajt dak li qal l-Onor. Brincat rigward li għandna nippruvaw nisfruttaw l-idea ta’ koperazzjoni triangolari li ssemmiet proprju dalgħodu. Naturalment aħna se nkunu qegħdin nikkonsidrawha anke bħala eżitu tal-laqgħa l-oħra li se ssir proprju fl-aħħar ta’ din il-ġimgħa flimkien mat-Taljani. Xejn xejn hemmhekk ikollna idea ta’ kif jistgħu jisvolġu dawn it-tip ta’ kuntatti. 

Fir-rigward tat-talba li għamlet Malta biex tospita l-fondazzjoni tal-Euro-Med, irrid ngħid li dan il-punt ma ssemmiex direttament pero’ hi semmietu dalgħodu aħna u sejrin għall-ikel. Hi semmietli t-talba li qegħdin jagħmlu t-Tuneżini biex ikollhom il-presidenza tal-parliamentary assembly. Ovvjament jien għedtilha li nafu biha u li għadha qiegħda tiġi kkonsidrata. Ir-raġuni hija ovvja għax kif qal l-Onor. Brincat, qed nippruvaw li fuq bażi ta’ reċiproċita’ wieħed ikun jista’ jipprova jasal f’xi forma ta’ arranġament.

Il-Malta-Tunisia mixed commission suppost  għandha tiltaqa’ f’Ottubru ta’ din is-sena u din hija proposta li qiegħda tiġi diskussa bejn iż-żewġ naħat.

ONOR. JOE BORG:  F’Malta se ssir, hux hekk?

IS-SUR GEJTU NAUDI: Iva, Malta jmiss issa. Se nospitaw l-laqgħa hawnhekk. Ovvjament irid ikun hemm il-ministru  għall-affarijiet barranin u din hija waħda mir-raġunijiet li ma tistax issir qabel, apparti li huma għandhom l-elezzjonijiet reġjonali u presidenzjali.

 Rigward it-teaching English as a foreign language rrid ngħid li m’hemmx dubju li dan huwa suġġett li aħna nixtiequ li ngħinnu ħafna fih, mhux biss mat-Tuneżija imma anke ma’ pajjiżi oħrajn. Kif qal tajjeb il-Ministru, qegħdin nippruvaw nagħtu l-għajnuna tagħna kollha u l-appoġġ tagħna kollu anke għal ma pajjiżi oħrajn, naturalment anke ċ-Ċina. Il-joint parliamentary group ikkonfermajt li ma ssemmiex dalgħodu pero’ jista’ jkun li ssemmih issa.  

L-Onor. Frendo semma l-qasam tat-turiżmu. Dwar dan nista` ngħid li bħalissa hemm kummissjoni li qiegħda tiltaqa’ b’mod pjuttost regolari. Iltaqgħet darba t-Tuneżija u darba hawn Malta u hemm stedina pendenti biex il-ministru tat-turiżmu tagħhom iżur Malta. L-idea hija li nippruvaw nippromwovu kemm jista’ jkun skambji ta’ turisti bejn iż-żewġ pajjiżi proprju f’dan it-tip ta’ forum.   

Irrid ngħid li meta introduċejna l-visas għall-bidu rajna daqsxejn ta’ ċaqliq fiċ-ċifra  tat-turisti Tuneżin li jżuru Malta, pero` bl-għajnuna u bil-koperazzjoni ta’ kulħadd, niente di meno anke ta’ l-Ambaxxata Tuneżina f’Malta, issa jidher li l-problemi li kien hemm ġew riżolti. Aħna min-naħa tagħna bħala Ambaxxata Maltija ġewwa t-Tuneż, qed nippruvaw naraw kif nagħmlu u noffru faċilitajiet aħjar għat-Tuneżini biex meta jiġu biex japplikaw għal visa ma jkunx hemm dewmien imma jkun hemm servizz adegwat.  Jiġifieri minn dak il-lat qegħdin naħdmu. 

Nistqarr li fuq il-convention on the protection of investments ma sibtx ir-riferenza.  Pero’ rrid ngħid li kwalunkwe agreement li kellna, eccetto dak tal-free trade li konna qegħdin ninnegozjawh, dawn kollha ġew aċċettati min-naħa ta’ Brussell u allura m’għandux ikollna problemi fir-rigward tal-kontinwazzjoni ta’ l-applikazzjoni tagħhom.  

Irrid ngħid li waqt il-lunch, Madam Chtioui semmiet il-possibbilta’ li jkun hemm xi forma ta’ agreement li jkun jikkomprendi l-agreements tagħna kollha. Fir-realta` din il-proposta se nistudjawha pero’ ma naħsbux li nistgħu nattwawha. Forsi tista’ tagħmel agreement wieħed għal dak li għandu x’jaqsam ma` dak li għandna mal-METCO u ma’ dak li għandna ma l-MDC - tkun qisek qed tagħmel agreement mal-Malta Enterprise - imma li tagħmel ftehim wieħed li jikkomprendi l-agreements kollha ma naħsbux li huwa possibbli.

Rigward l-iżvilupp tal-kummerċ mat-Tuneżija, dalgħodu Madam Chtioui qalet li proprju fil-25 ta’ Frar li għadda t-Tuneżija flimkien ma tliet pajjiżi oħrajn - jekk m’iniex sejjer żball il-Marokk, il-Ġordan u l-Eġittu - għamlu ftehim biex ikunu jistgħu jattwaw żona ta’ kummerċ ħieles bejniethom l-erbgħa. Huma għandhom l-intenzjoni li jkomplu jwessgħu l-firxa ta’ dawn il-pajjiżi li jissieħbu f’dan it-tip ta’ agreement.  Jiġifieri huma qed jgħidulna li dan it-tip ta’ ftehim li huma qegħdin jagħmlu fuq ix-xaqliba tagħhom ikun jista’ jgħin biex ikun jista’ jitkattar anke l-iskambju tal-kummerċ ma’ Malta.

Fil-qasam ta’ l-agrikoltura u s-sajd mexjin tajjeb. Fil-fatt għandna kuntatti kontinwi għaddejjin bejn iż-żewġ naħat u anke nbnew ċerti relazzjonijiet personali fil-qasam tal-ħut u akwakultura u dalgħodu anke semmejna l-possibbilta’ li Malta tgħinhom biex jirregolarizzaw l-industrija tal-lampuki, li hija ħuta popolari ħafna wkoll magħhom.   

THE CHAIRMAN: Il-Ministru.

  ONOR. JOE BORG: Nixtieq ngħid xi ħaġa dwar l-agreement li għandna fuq fuq it-turiżmu u dwar l-investment guarantee agreement. Nibda l-ewwel b’tat-turiżmu. Il-joint commission meetings li jsiru fil-livell ta’ turiżmu qegħdin isiru bis-saħħa ta’ l-agreement. Jiġifieri l-agreement jagħti lok biex nikkoperaw fil-qasam tat-turiżmu f’dak li għandu x’jaqsam ma’ li nattiraw turisti hawnhekk u li Maltin imorru hemmhekk. Hemm possibbiltajiet ukoll ta’ koperazzjoni anke dwar tagħlim fis-settur tat-turiżmu u t-Tuneżini huma interessati ħafna li wieħed jiżviluppa l-koperazzjoni fis-settur tat-turiżmu. L-istess ftehim jista’ anke eventwalment jiġi estiż biex it-tnejn flimkien, kif semma s-segretarju permanenti, nidħlu f’inizjattivi fir-rigward tal-Libja. Allura jista’ jkun li eventwalment wieħed jikkonsidra ftehim dwar koperazzjoni fil-qasam tat-turiżmu li jkun bejn Malta, t-Tuneżija u l-Libja u possibilment anke l-Italja. 

Dwar l-investment guarantee agreement nista` ngħid li dan huwa ftehim ibbażat fuq il-mudell li għandna aħna. Malta għandha network sħiħ ta’ agreements f’dak li għandu x’jaqsam ma’ double taxation u investment guarantees. Fil-fatt it-tnejn imorru flimkien. Jekk inti jkollok double tax agreement huwa importanti li jkollok ukoll investement guarantee agreement għax huma żewġ strumenti prinċipali li l-entrepreneurs ifittxu. Biex inti tattira l-investiment lejn Malta jrid ikollok xibka ta’ double tax agreements u investment guarantee agreements.  Hemm mudell tal-ministeru tal-finanzi li ftit li xejn ivarjawh minn pajjiż għall-ieħor. Ovvjament timmudellah biex tinkorpora s-sistema ta’ tassazzjoni li jkun hemm fil-pajjiż partikolari f’dak li huwa double tax. Naturalment l-investment wieħed irid jimmudellah b’mod li jagħti l-garanzija għall-protezzjoni ta’ investment fil-pajjiżi reċiproċi.

  THE CHAIRMAN: Grazzi ħafna. Jidher li m’hawnx aktar kummenti u għaldaqstant nistgħu nieqfu hawn. Nirringrazzja lis-segretarju permenanti fil-ministeru għall-affarijiet barranin għall-briefing li tana u minn hawn u ftit ieħor nistgħu niltaqgħu mal-Ministru Tuneżin biex b’mod informali tagħmel il-preżentazzjoni tagħha. 

Fis-7.20 p.m.  il-Kumitat  aġġorna għal ġurnata oħra.  

